
دڵی کچ گۆڕانی ده‌ڵێت

له‌گه‌ڵ ته‌ته‌ڵه‌ کردندا

له‌گه‌ڵ بزربوونی پیت له‌ لێو

له‌گه‌ڵ ئه‌و ئازاره‌ی داوییه‌تی له‌ هه‌موو داڵان و دیواره‌کان

له‌گه‌ڵ مه‌رگیشدا.

ده‌زانم مه‌رگ چۆن نه‌رم و نیان ده‌بێت له‌گه‌ڵ منداڵاندا

ماندوویی خه‌و و ئازاری رۆیشتن و هاری راکردن له‌گه‌ڵ هاوتاکاندا، نا‌هێڵێت

چڵێسی خوێنی رۆیشتوو له‌ناو ته‌ماعه‌ فراوانه‌کان به‌ شێرپه‌نجه‌وه‌
ئه‌وانه‌ منداڵن

دوای که‌مێك ده‌بنه‌ فریشته‌ به‌ دوو باڵی ناسکه‌وه‌

به‌بێ ئازار ده‌فڕن به‌ره‌و یه‌زدانی میهره‌بانی هه‌ردوو که‌س کراوه‌ بۆ هاتنیان

فریشته‌ی بزه‌یی له‌لای ده‌رگاکه‌ بوو:

ـ ده‌ستت بێنه‌ کچی شه‌ش ساڵه‌

تا فێرت بکه‌م

چۆن رۆیشتن به‌بێ درزێك له‌ ئێسك و ده‌ماردا ده‌بێت

چۆن زه‌رده‌خه‌نه‌ پاك و بێگه‌رد ده‌بێت
کاتێك خڕۆکه‌کانی خوێن ده‌ست له‌ زێده‌ڕه‌وی هه‌ڵده‌گرن

چۆن یاری کردن له‌گه‌ڵ بووکه‌شووشه‌ و ورچه‌ بچوک به‌بێ فرمێسك ده‌بێت

چۆن دایکی خه‌مبار دڵشاد ده‌بێت

کاتێك خه‌ونی هێوای شه‌وێك ده‌بێته‌ خوولیای

چۆن کراسه‌کانت سه‌ماده‌که‌ن کاتێك قردێله‌‌کانیان به‌سه‌ر گه‌ردندا ده‌ڕۆن

به‌بێ هاوارکردن

چۆن پرچه‌کانی قژت جارێکی دیکه‌ گه‌شه‌ده‌که‌نه‌وه‌

کاتێك کیمیای دڵ ره‌ق و تیشك له‌بنیاندا

چۆن رۆژ به‌ خۆشی به‌بێ ده‌رمان و پزیشك تێده‌په‌ڕێت

دڵی منداڵان گۆڕانی ده‌ڵێت

بۆیه‌ گۆرانیم له‌گه‌ڵیاندا وته‌وه‌

هه‌رچه‌نده‌ داڵانه‌که‌ پڕبوو له‌ حه‌سره‌ت

له‌گه‌ڵ بۆرییه‌ درێژه‌کانی ده‌رمان

که‌ مه‌چه‌کی تازه‌پێگه‌یشتووی راکشاو به‌ ماندوویه‌تییه‌وه‌ کونده‌کات

له‌سه‌ر قه‌ره‌وێڵه‌یه‌کی سپی
و چه‌رچه‌فی که‌ له‌تاو ئازار هاوارده‌که‌ن

و، له‌گه‌ڵ باوکه‌ گریاوه‌کان له‌پشت شووشه‌ی تاقیگه‌کانه‌وه‌

و، منداڵانی دزراو له‌ ته‌مه‌ن

و، له‌گه‌ڵ گوڵانی که‌ له‌ پشت ده‌رگاوه‌ راده‌وه‌ستن

له‌سه‌ر تابووتی ره‌نگاوڕه‌نگی به‌تاڵ

چاوه‌ڕوانی ئه‌و ته‌رمانه‌ ده‌کات که‌ هێشتا فێرنه‌بوون

چۆن ژیان به‌بێ ئازاری ده‌رزی و راکێشانی خوێن له‌ ده‌ماره‌کان بباته‌سه‌ر
و، چۆن مه‌رگ نه‌رم و نیانه‌ له‌گه‌ڵ

منداڵاندا.

* فاتمه‌ ناعوت: خانمه‌ شاعرێکی ناوداری میسرییه‌ و، رووخسارێکی رۆشنبیری به‌رجه‌سته‌یه‌ له‌ بواره‌کانی دایالۆگی شارستانه‌کان و له‌یه‌ك نزیکبوونه‌وه‌ی گه‌لان، جێگه‌ی ئاماژه‌ پێدانه‌ که‌م خانمه‌ به‌رده‌وام به‌شداری ده‌کات له‌ کۆنگره‌ و چالاکییه‌ نێوده‌وڵه‌تییه‌ ئه‌ده‌بییه‌ جیاوازه‌کاندا و، له‌ 5 ـ 8 ـ 2007دا، ده‌فڕێت بۆ ئینگلته‌را بۆ به‌شداری کردن له‌ کۆنگره‌ی ئه‌ده‌نبه‌ره‌ی نێوده‌وڵه‌تی کتێب له‌ 6 ـ 12 مانگی داهاتوو، له‌سه‌ر بانگهێشتی کتێبخانه‌ی شیعر. کوردستان راپۆرت جاوپێکه‌وتنێکی له‌گه‌ڵ ئه‌م خانمه‌دا سازداوه‌ و، له‌ ژماره‌کانی ئایینده‌دا بڵاویده‌کاته‌وه‌.
